
ᐊᕐᓀᑦ ᐅᑭᐅᕐᑕᑐᒥᐅᑦ - ᑐᖓᓕᖓ ᐊᑎᓕᒃ   Sky Ecchymosis-ᒥᒃ 
 
 
La Centrale ᑕᑯᔭᒐᖃᕐᕕᒃ ᐅᐱᒪᕗᖅ ᑐᖓᓕᕆᓕᕐᑕᖓᓂᒃ ᑕᑯᑦᓴᐅᑎᑦᓯᓛᕆᐊᒥᒃ ᐊᑎᖃᕐᓱᓂ ᐊᕐᓀᑦ 
ᐅᑭᐅᕐᑕᑐᒥᐅᑦ, ᑖᓐᓇᓗ ᑕᑯᔭᒐᖃᕐᕕᒃ ᐊᑦᔨᒌᓐᖏᑐᓂᒃ ᑕᑯᑦᓴᐅᑎᑦᓯᓂᖃᖃᑦᑕᓛᕐᓂᐊᓱᓂ 
ᐱᓂᐊᕐᓂᖃᖃᑦᑕᓗᓂᓗ ᐱᖓᓱᑦ ᐊᕐᕌᒍᐃᑦ ᐃᓗᐊᓂ, ᑕᑯᑦᓴᐅᖃᑦᑕᑎᓪᓗᒋᑦ ᐃᓄᐃᑦ ᐊᕐᓀᑦ 
ᓄᓇᕕᒻᒥᐅᑦ ᓄᓇᕗᕐᒥᐅᓗ ᐊᓪᓚᖑᐊᕐᓯᒪᔭᖏᑦ, ᑐᖓᓕᐊ ᑕᑯᑦᓴᐅᑎᑦᓯᓂᖅ ᑕᑯᑦᓴᑕᖃᓛᕐᑐᖅ 
ᐊᑎᖃᕐᑎᑕᐅᔪᒥᒃ Sky Ecchymosis-ᒥᒃ, ᑕᕐᕋᓕᔮᕐᓂᖃᕐᓗᓂᓗ ᓀᑦᑐᒥᒃ ᑕᕐᕋᓕᔮᒥᒃ ᐊᑎᖃᕐᑐᒥᒃ 
Ghost Noise, ᐅᖄᖃᑎᒋᔭᐅᒻᒥᑎᓪᓗᒋᒃ ᓲᕕᓀ ᐊᓲᓇ (ᐊᓪᓚᖑᐊᕐᑎ) ᐊᒻᒪᓗ Marcia Connolly 
(ᒫᓴ ᑳᓇᓕ) (ᑕᕐᕋᓕᔮᓕᐅᕐᑐᕕᓂᖅ). 
 
ᐅᒃᑯᐃᑕᐅᒋᐊᓐᖓᓛᕐᑐᖅ: ᓂᕿᑦᓯᑐᓂ ᐊᕗᓐᓂᑎ (ᕕᕗᐊᕆ) 10-ᒥ, 7:00-ᖑᑎᓗᒍ ᐅᓐᓄᓴᒃᑯᑦ 
ᑕᕐᕋᓕᔮᕐᓂᖃᓛᕐᑐᖅ ᑕᑯᒥᓇᕐᑐᓕᐅᕐᑎᓗ ᐅᖄᓂᖃᕐᓗᓂ: ᐊᓪᓕᖏᓱᖓᕐᑐᓂ, ᐊᕗᓐᓂᑎ (ᕕᕗᐊᕆ) 11-ᒥ, 
3:00-ᖑᑎᓗᒍ ᐅᓪᓗᑯᑦ. 
 
Sky Ecchymosis 
ᓂᖏᐅᑯᓗᒃ ᑏᕕ ᐊᒻᒪᓗ ᓲᕕᓀ ᐊᓲᓇ 
ᑲᒪᔨᐅᑎᓪᓗᒍ Stéphanie Chabot (ᔅᑎᐊᕙᓂ ᓵᐸᑦ) 
 
ᐊᓪᓚᖑᐊᓯᒪᔪᑦ ᑕᑯᑦᓴᐅᑎᑕᐅᓛᕐᑐᑦ ᓇᓪᓕᑳᕐᑕᐅᓯᒪᑦᔭᖏᑦᑐᑦ ᓇᓗᓀᕐᓯᒍᑎᑦᓴᒫᒍᑎᓪᓗᒋᑦ ᐊᑦᔨᒌᒥᒃ 
ᐊᓪᓚᖑᐊᕐᓯᒪᒍᓯᖏᑎᒍᑦ ᑖᒃᑯᐊ ᒪᕐᕉᒃ ᐊᓪᓚᖑᐊᕐᑏᑦ, ᑭᓯᐊᓂ ᓴᕐᕿᔮᕐᑎᓯᒍᒪᑦᓱᑎᒃ ᐊᑦᔨᒌᓐᖏᑑᑎᓂᒃ 
ᐊᓪᓚᖑᐊᕐᓯᒪᔪᓂᒃ ᓂᒪᕐᓂᖑᐊᖏᑦᑎᒍᑦ, ᓇᓃᑦᑐᖑᐊᒍᓂᖏᑦᑎᒍᑦ, ᑐᑭᓯᓐᓇᑎᑕᐅᓂᖏᑦᑎᒍᑦ 
ᐊᐅᓚᓂᖏᑎᒍᓪᓗ ᑕᑯᑦᓴᐅᑎᓯᔪᑦ ᓱᓕᓐᖏᑑᑦᓱᓂ ᓄᓇᐅᑉ ᖃᓄᐃᓕᖓᓂᖓᓂᒃ. 
 
ᑖᒃᑯᐊ ᒪᕐᕉᒃ ᐊᓪᓚᖑᐊᕐᑏᒃ ᐊᑦᔨᒌᒐᓛᑦᓯᐊᒥᒃ ᐊᖏᔪᐊᓗᒻᒥᒃ ᐊᓪᓚᖑᐊᓕᕋᒥᒃ ᑕᑯᓐᓇᓲᖅ 
ᖃᐅᑕᒫᕐᓯᐅᑎᓂᒃ. ᑕᑯᓐᓇᓂᖏᑦ ᕿᒥᕐᕈᔪᑦ ᐃᓄᓐᓂᒃ, ᓱᓇᑐᐃᓐᓇᓂᒃ, ᐆᒪᔪᕐᓂᒃ ᐅᑉᐱᕆᔭᐅᔪᓂᓪᓗ 
ᓄᓇᒦᑦᑐᓂᒃ. ᑐᓐᖓᕕᖃᕐᑐᑦ ᐱᓂᐊᕐᓂᖃᖃᑎᒌᓐᓂᕆᓲᖏᓐᓂᒃ ᐆᒪᔪᐃᑦ, ᐹᖃᑦᑕᐅᑎᓂᐅᓲᓂᒃ, ᐅᓪᓗᐃᑦ 
ᐃᖏᕐᕋᓂᖏᓐᓂ, ᓄᓇᑐᐃᓐᓇᒥ, ᑕᒪᖏᓪᓗ ᐊᓪᓚᖑᐊᕐᑏᒃ ᐃᓱᒪᖏᒃ ᐊᐳᖃᑦᑕᐅᑎᔪᒻᒪᕆᐅᑎᓪᓗᒋᒃ: 
ᓲᕕᓀ ᐊᓲᓇ ᐊᓪᓚᖑᐊᕐᑕᕕᓂᖏᑦ ᑲᑉᐱᐊᓇᕐᑐᑦ, ᑕᐅᑦᑐᖃᕋᓱᐊᒻᒪᕆᑦᑐᑦ ᑕᑯᒥᓇᕐᑐᓚᕆᐅᑦᓱᑎᓗ. 
ᓂᖏᐅᑯᓗᒃ ᑏᕕ ᐊᓪᓚᖑᐊᕐᑕᕕᓂᖏᑦ ᐱᐅᔪᐊᐱᐅᑎᓪᓗᒋᑦ, ᑐᕃᓐᓇᑑᑦᓱᑎᒃ ᐃᔪᕐᓇᑑᑦᓱᑎᓗ. 
 
ᐊᓪᓚᖑᐊᕐᓯᒪᔪᑦ ᐅᕙᑦᑎᓂᒃ ᓂᒪᕐᑎᓯᔪᑦ ᓱᓕᓐᖏᑐᒧᑦ ᓄᓇᒧᑦ ᐱᐅᔪᒻᒪᕆᐅᑦᓱᓂ, ᓂᑦᑕᕿᑦᑐᒪᕆᐅᑦᓱᓂ 
ᐊᑦᑕᓇᕐᑐᒪᕆᐅᑦᓱᓂᓗ. ᑖᓐᓇᓗ ᐊᑦᑕᓇᕐᑐᖅ ᐊᕐᖁᓵᒍᓗᑐᐃᓐᓇᑑᑐᐃᓐᓇᕆᐊᖃᕐᓱᓂ; ᐊᕐᖁᑎᖃᕐᓗᓂ 
ᐆᒪᔪᒥᒃ ᐅᓂᒃᑳᑐᐊᒦᑦᑐᒥᒃ, ᐊᕐᖁᑎᖃᕐᓗᓂ ᑲᕙᕐᑎᖓᔪᓂᒃ ᒪᕐᕉᒃ ᐱᐊᕌᒃ ᐃᔨᖏᓐᓂᒃ, 
ᐊᕐᖁᑎᖃᕐᓗᓂᓘᓐᓃᑦ ᐱᖓᓱᓂᒃ ᐊᖑᑎᓂᒃ ᐱᒋᐊᕈᑎᑦᓴᖃᕐᓱᑎᒃ ᕿᔪᑯᑖᓐᓂᒃ. 
 
Sky Ecchymosis ᐃᒣᑦᑑᕗᖅ: ᐅᓪᓗᖅ ᐃᓱᓕᕐᑎᓗᒍ ᕿᓚᐅᑉ ᑕᐅᑦᑐᖓ, ᐅᕙᑦᑎᓂᒃ 
ᐃᓱᒪᓚᑳᑦᑎᓯᓲᖅ ᕿᓚᒃ ᑯᑦᓲᔭᐅᓕᑐᐊᕋᒥ ᑐᖑᔪᕐᑕᐅᓕᑐᐊᕋᒥᓪᓗ, ᐱᐅᔫᓗᐊᑦᓯᐊᓱᓂᐊᓪᓛᑦ ᐊᒻᒪᓗ 
ᑕᕝᕙᓂ ᓯᓚᕐᔪᐊᒥᑦ ᐱᓯᒪᔫᔮᕋᓂ. ᐱᐅᔪᒻᒪᕆᒃ ᐊᓪᓚᖑᐊᕐᓯᒪᔪᖅ ᐅᕙᑦᑎᓂᒃ ᕿᓐᖓᑎᑦᓯᔪᖅ 
ᓯᕿᓂᕐᒥᐊᓛᑦ ᖃᐅᒪᓂᕐᓴᐅᓱᓂ ᑌᒣᑦᓱᓂ ᑐᓴᕐᑎᓯᑦᓱᓂᓘᕐᑐᖅ ᐅᓐᓄᐊᖅ ᑎᑭᓴᕐᑐᓕᕐᒪᑦ, ᖏᕐᖃᔭᖏᒻᒪᑦ. 
ᑕᑯᑦᓴᓯᐊᒻᒪᕆᐅᑦᓱᓂ ᐊᔪᒉᑦᑐᓚᕆᒃ ᐅᐊᕈᑦᓯᓕᐅᑎᑦᓱᓂ ᐃᓱᒪᓂᕐᒧᑦ ᐱᒋᐊᕐᑕᐅᑐᐃᓐᓇᕆᐊᖃᓕᕐᑐᒥᒃ. 
 


